
১৩৪

সুনির্মল বসুর




খায় কভু ঘুরপাক ফ্যাঁচ্ ফ্যাঁচ্ আওয়াজে,

তার পর সুরু হয় ডিগবাজি খাওয়া যে!

ঘুঘুরাম হেসে ওঠে দেখে’ কেরামতি রে,

বাঘ বটে, তবু সেটা সুরসিক অতি রে।

সারা রাত কেঁদো-বাঘ নেচে-কুঁদে চেঁচায়ে

এখন ঘুমায় প’ড়ে লেজখানি পেঁচায়ে।

প্রভাতের ঝির্ঝিরে বায়ু গায়ে লাগিয়া,

সিদ্ধির ঘোর কাটে, ঘুঘু ওঠে জাগিয়া।

চেয়ে দেখে পাশে তার শুয়ে আছে হুলোটা,

সারা গায়ে লেগে আছে কাদা আর ধুলোটা।

পাশে তার প’ড়ে আছে সিদ্ধির বাটি যে,

এইবার ঘুঘুজীর মনে পড়ে খাঁটি যে—

বাঘ নয় হুলো ওটা,—সিদ্ধির আমেজে,

বাঘ তারে ভেবে ভয়ে সারা রাত ঘামে যে।

হুলোটাও বাটি চেটে, নেশা তার ধরেছে—

তারি ঝোঁকে সারা রাত নেচে-কুঁদে মরেছে।

এখন ঘুমায় প’ড়ে সুখে মুখ গুঁ’জিয়া,

হেসে ওঠে ঘুঘুরাম ব্যাপারটা বুঝিয়া।

